
Nafarroako Gobernuak 4 milioi euroko laguntzak emanen ditu, 2008an, abeltzaintzaren krisiari aurre egiteko
Planeko neurri nagusien artean abeltzaintzako ustiategi iraunkorretarako laguntzak daude; sektoreak 2 milioi euroko zuzeneko laguntzak jasoko ditu 

Osteguna, 2008ko uztailaren 3a. Begoña Sanzberro Iturriria Landa Garapen eta Ingurumen Departamentuko kontseilariak eta Joaquín Iriarte Nafarroako Nekazari eta Abeltzainen Batasuneko (UAGN) presidenteak prentsaurrekoa egin dute, gaur, eta bertan jakinarazi dutenez, Nafarroako Gobernuak 4 milioi euroko zuzeneko laguntzak emanen ditu, 2008an, abeltzaintzaren sektoreko krisiari aurre egiteko.

Departamentuak beste 15 milioi euro ere eman ditu, egiturazko neurrien bidez, ustiategien lehiakortasuna handitzeko eta ekoizpena eta kontsumoa sustatzeko. 


Sanzberro kontseilariak adierazi duenez, Departamentuak “Abeltzaintzaren krisiari aurre egiteko larrialdi plana” jarri zuen abian 2007ko urrian, eta bertan aurreikusitako ekintza guztiak bete dituzte edo betetzeko bidean daude. Gainera, 2008an neurri gehiago hartuko dituzte. 


Zehazki, 2007an, aipaturiko planaren baitan, 2 milioi euroko zuzeneko laguntzak eman zizkioten abeltzaintzaren sektoreari. 2008an, berriz, 4 milioi euroko zuzeneko laguntzak emanen dituzte (hasieran aurreikusi zutena baino 1,2 milioi euro gehiago). 
Abeltzaintzako ustiategi iraunkorretarako laguntzak 

Sistema Iraunkorretarako laguntzei dagokienez, hasieran 1,5 milioi euroko aurrekontua aurreikusi zuten planaren baitan, baina azkenean 2 milioi euroko laguntzak emanen dituzte. Horixe bera izanen da 2008ko aurrekontuan eginen duten emendiorik handiena. 


Zehazki, kontseilariak jakinarazi duenez, neurria aurki jarriko dute abian. Horixe bera da planaren baitan abian jartzeko dagoen sostengu neurri bakarra. Abereak batik bat larrean elikatzen dituzten ustiategiei eusteko laguntzak dira; izan ere, gisa horretako ustiategiek garrantzi handia dute lurraldea egituratzeko eta Nafarroako landa eremuetako jarduerari eusteko.

Era berean, landa eremua larratzearen bidez kudeatu dadin sustatu nahi dute, bioaniztasuna eta paisaia errespetatu eta mantentzeko eta Nafarroako abere arraza autoktonoak mantentzeko. Gainera, kalitatezko abeltzaintza ekoizpena sustatu nahi dute, eta produktu horiek merkaturatu daitezen bultzatu nahi dute, jatorria Nafarroan dutela adieraziz betiere. 

Laguntzak nekazari profesionalentzat izanen dira. Bazka hektarea bakoitzeko 25 euro jasoko dituzte (oinarrizko prima), eta genealogia liburuetan izena emanda dauden abere arraza autoktonoak hazten dituztenek 5 euroko prima osagarria eskuratu ahal izanen dute. Bestalde, etekinak kontrolatzeko programetan parte hartzen dutenek ere 5 euroko prima osagarria eskuratu ahal izanen dute, produktuak Adierazpen Geografiko Babestu baten babespean merkaturatzen badituzte. 

Departamentuaren aurreikuspenen arabera, laguntzak 1.300 bat nekazari profesionalek eskuratu ahal izanen dituzte. Guztira 350.000 ardi eta 40.000 behi-behor dituzte, gutxi gorabehera. 

Nafarroako Gobernua abeltzaintzaren krisiaren aurrean


Landa Garapen eta Ingurumen Departamentuak beharrezkotzat eta premiazkotzat jotzen du Nafarroako abeltzaintza sektoreari sostengua ematea krisiari aurre egiteko, oinarrizko jarduera ekonomiko hori behin betiko desagertu dadin saihesteko, Nafarroako landa eremuei bizirik eusteko, eta nafar kontsumitzaileek aurrerantzean ere Foru Komunitatean bertan kalitate eta segurtasun bermerik handienekin ekoiztutako kalitatezko produktuak eskura izan ditzaten bermatzeko. 


Nafarroako Gobernuak argi dauka ezin duela konpondu mundu osoan eragina duen krisia, baina neurriak hartu ditzake bertako abeltzainei laguntzeko krisiari aurre egiten eta beste lurralde batzuetakoak baino lehiakorrago izaten. Horixe bera egiten ari da Gobernua. 


Beharbada, Nafarroako Gobernua egiten ari den ahalegina azaltzeko, gogora ekarri beharko dugu Foru Gobernua izan zela Estatuan abeltzaintzaren krisiari aurre egiteko neurriak hartu zituen lehenengo Administrazioa. Plana 2007ko urrian jarri zuten abian, eta bederatzi hilabete geroago, Estatuan abiatu duten bakarretako bat da. 2008an, erkidego batzuetan neurri puntualak hartu dituzte (hala nola Errioxan edo Euskadin).  
Planaren betetze maila

Esan dugunez, 2008an 4 milioi euroko zuzeneko laguntzak emanen dituzte, hasieran aurreikusi zutena baino 1,2 milioi euro gehiago. Izan ere, bi ildo berri jarriko dituzte abian, eta planeko hiru ildotako aurrekontua handituko dute. 


Departamentuak 2008an abian jarri dituen bi ildoak honako hauek dira: batetik, 150.000 euroko partida, gaixotasunak errotik kentzeko derrigorrezko osasun neurriak hartu behar izan dituzten nekazaritza ustiategiei kalte-ordain ekonomikoak emateko; eta bestetik, 150.000 euroko beste partida bat, txerri haztegietarako aseguru ildo berri baterako (Nafarroako Gobernuaren diru laguntza jasotzen duten aseguruen baitan). Bestalde, abere aseguruei dagokienez, diru laguntzak handitu dituzte (200.000 euro gehiago emanen dituzte aurten). 

Gainera, Landa Garapen eta Ingurumen Departamentua kudeaketak egiten ari da, 2008ko abenduaren 31ra arte animaliak lekualdatzeko gidak eta dokumentuak eta belarritakoak ez kobratzeko. Hasieran, ekainaren 30era arte ez kobratzea aurreikusi zuten. Neurriari esker, abeltzainek 130.000 euro aurreztuko dituzte. 


Planean iragarri zuten moduan, kalte gehien jasan dituzten sektoreetarako “minimis” laguntzak 2007ko azaroan jarri zituzten abian, eta abenduan mila abeltzainek baino gehiagok kobratu zituzten (ia 2 milioi €). Estatuan, Nafarroa izan zen 2007an laguntza horiek eman zituen erkidego bakarra. 2008an, berriz, Euskadin eta Errioxan antzeko laguntzak emanen dituzte. 

Nafarroako mendialdeko eta eskualde behartsuetako abeltzainentzako kalte-ordainak handituko zituztela ere iragarri zuzten planean. Aipaturiko emendioa urtarrilaren 25eko 23/2008 Foru Aginduan zehaztu zuten (Nafarroako mendialderako eta eskualde behartsuetarako kalte-ordainak eman, kudeatu eta kontrolatzeko araubide orokorra aldatu zuen Foru Aginduan). Hartara, urtero 410.000 € gehiago ematea erabaki zuten (2 milioi eurotik gora bost urtetan). Dakigunez, Nafarroa da abeltzainentzako kalte-ordainak handitu dituen erkidego bakarra. 

Planean aurreikusi zituzten neurri fiskalei dagokienez, 2007ko errenta kanpainan abeltzainen moduluak murriztu dituzte (%60tik %90era bitarte, sektorearen arabera). 

Egiturazko neurriak

Nafarroako Gobernuaren ustez, kontsumoa sustatzeko eta merkaturatze sistema antolatzeko laguntzak dira eraginkorrenak, epe ertainean zein luzean. 


Kontsumoa sustatzeko neurriek haragi eskarian dute eragina, eta horrek garrantzi handia du arkumeari dagokionez. Adierazpen Geografiko Babestuak sustatzeko neurriei esker, berriz, ekoizleek produktuak garestiago saldu ditzakete. 


Azkenik, merkaturatze sistema antolatzeko laguntzei dagokienez (batik bat kooperatiba ereduei sostengua ematea, hala nola behi eta ardi kooperatibei), ekoizleek banaketa sareko balio erantsiaren ehuneko handiagoa eskuratu dezaten ahalbidetzen dute. 


Laguntza talde honen bidez 15 milioi euro emanen ditu Gobernuak 2008an. Besteak beste, honako ekintza hauek burutuko ditu: abeltzaintzako ustiategien eraginkortasuna hobetzeko planak, sektorea askotarikotzeko ekintzak, abeltzaintzako toki azpiegituretarako laguntzak, abeltzaintza elkarteetarako laguntzak, kalitate eta trazabilitate sistemak ezartzeko proiektuak, eta sustapen eta merkaturatze kanpainak. 

